
Alherr Khushbo
 
Mohabbat Hai Kaee Masoom Rangon Se Bani Tittli
Jisey Choo Ker Mein Koray Kaanch Ki Man-nind Pighli Hon
Khushi Ke Rang Ko Choo Ker
Haya Se Surkh Rehti Hai
Khizaan Ki Zard Shaakhon Ko
Bohut Si Sabz Pariyoon Ke
Paron Ka Roop Deti Hai
Barri Hi Dhunn Ki Pakki Hai
Mehektay Sandaleen Jungle Ki Meethi Loriyaan Sun Ker
Jabeen-e-Shauq Per Likh Deti Hai, Us Ajnabi Ka Naam
Dukhon Ke Pur-azeeyat Raastey Jo Morr Deta Hai
Samunder-Kheiz Thandak
Rooh Ke Pyaley Mein Bharta Hai
Pyaase Panchiyon Ki Pyaas Ko Masloob Karta Hai
Achanak Dil Ke Weerane Mein Ik Alherr Naee Khushbo
Bohut Chup Chaap Aati Hai.

Hai Zara Sa Safer Guzara Ker
 
Hai zara sa safer guzara ker
Chand lamhey faqat gawara ker
 
Dhoop mein nazm baadlon per likh
Koi perchaein Ista-araa ker
 
Choui moee ki eik pat-tee hon
Dor hi se mera nazara ker
 
Aasmanon se roshni jaisa
Mujh pe Ilhaam ik sitara ker
 
Pehle dekha tha jis mohabbat se
Ik nazar phir wohi dobaara ker
 
Kho na jaye ghubaar mein naina
Mujh ko aey zindagi pukaara ker

Hawa Se Raakh Mein Sulgi Umang Urrti Hai
 
Hawa se raakh mein sulgi umang urrti hai
Khayaal mein koi rangeen patang urrti hai
 
Paron ko khol chuke hain judaee ke lamhe
Phir eik titli ki khwahish ke dang urrti hai
 
Bachaon phool ke chehre ko teiz nazron se
Ke dhoop saath liye shokkh rang urrti hai
 
Sajaey dheir shagufta shagufta baton ke
Kabhi kabhi koi dil mein umang urrti hai
 
Ajab rawaeya hai naina meri sadaon ka
Ke taan jaisey sar-e-taar-e-chang urrti hai

Ik Perr Nariyal Ka-A Palm Tree
 
Saahil ke paas tanha
Ik peirr nariyal ka
Ik khwab dhoondndta hai
Yadoon mein bheega bheega
Aanchal ke neele tan mein
Aakaash jaise pyaasey
Seepon ke tootay phootay
khaali paray hain kaasey
Wo reit bhi nahi hai
Jis par likha tha tum ne
Saagar sukoot mein hai
Lehrein bhi sou rahi hain
Ik qaash be-dilli say
Bas...chaand ki paree hai
Komal si yaad koi
Tanha jahan kharee hai
Us naariyal ke neeche.

Jab Bhi Khushbo Sa
 
Jab bhi khushbo sa mere dil ne bikherna chaha
Rang pholon ne lahoo mein mere bharna chaha
 
Raah mein soch ki deewar uthaadi us ne
Uljhanon se jo kabhi meine guzarna chaha
 
Meri taqdeer se wo baab-e-asar band mila
Jab duaon ke parindon ne uterna chaha
 
Chal diya saath hi mere teri yaadon ka hujoom
Raah se zeest ki tanha jo guzarna chaha
 
Jaal phela diye kya kya mere andeshon ne
Jab bhi lamhaat ki mojon mein uterna chaha
 
Bheerr panghat pe chali saath mere khwabon ki
Pyasey naina ko wahan jaa ke jo bherna chaha

Khula Dareecha - Open Window
 
Zara Si deir Yahan Roshni Uterne Do
Zara Si Deir Meri Saas Ko Mehekne Do
Khushi Ki Jout Liye Sansanati Purwaee
Palak Palak Pe Meri Khwab Tankney Aee
Zara Badan Mein Koi Roshni Si Bhar Jaaye
Aur Is Se Pehle Ke Ye Chandni Bikher Jaaye
Zara Charagh Ko Dheema Sa Geet Gaaney Do
Kisi Umeed Ka Paani Naddi Mein Behne Do
Kisi Ke Aaney Ki rehne Do Aas Pehlo Mein
Mujhe Khaber Hai saweron se Ujla Ye Manzar
Mere Gulaabon Ko Sehra Ki Reit Ki Jaanib
Shabon Ki Neeli Udaasi Ke Rang Pehna Ker
Subuk-rawi Se Judaa Raaston Pe Bhejey Ga
Us Eik Pal Hi Mere Chehre Ki Udaasi Per
Kahani-Kaar Ne Mushtaq Gehri Nazron Se
Merey Sarapaa Mein Gum Hokey Muskura Ke Kaha
Zara Si Deir Dareecha Khula Hi Rehne Do
Zara Si Deir ….
Dareecha Khula Hi Rehne Do.
 
Farzana akhtar

7www.PoemHunter.com - The World's Poetry Archive



Khwahishein Hosh Khoye
 
Khwahishein hosh khoye jatee hain
Dar ke beech boyey jatee hain
 
Ungleeyon se lahoo tapakney laga
Phir bhi kaliyaan puroey jatee hain
 
Kaisa nashaa hai surkh pholon mein
Titliyaan un pe soey jatee hain
 
Choorriyaan bholey bisrey bachpan ki
Kaisi teesein chubhoyey jatee hain
 
Kuch bhi us ne kaha nehin lekin
Aankhein har lamha roey jatee hain
 
Waqt-e-rukhsat khushi ki boondein kyon
Mera ghonghat bhigoey jatee hain
 
Mere naina ko hasratein meri
Aanso-on mein duboey jatee hain

Koi Bhi Na Deewar Per Se Pukare
 
Koi bhi na deewar per se pukarey
Magar zehan yaadon ke upley utaarey
 
Mein palkein bichatee rahon gi hawa per
Mujhey hain mohabbat ke aadab piyarey
 
Qabeeley ke khanjer bhi latkey huey hain
Kharee hain jahan larrkiyaan dil ko haarey
 
Palat ker sadaa koi aati nahein jab
Mera dil kisi ko kahan tak pukaarey
 
Banaya hai tnkon se ik aashiyaana
Kharree hon abhi tak usi ke saharey
 
Kasak mein hai naina bala-khez sozish
Dehektey hain seeney ke undar shararey

Mere Khayaal Ke Bar-Aks Wo Bhi Kaisa Hai
 
Mere Khayaal ke bar-aks wo bhi kaisa hai
Mein chaon chaon si larrki wo dhoop jaisa hai
 
Hai titliyoon ke paroon per likha hua chehra
Dareecha khol ke dekha tau rang aisa hai
 
Tumhein gulab ke khilne ki kya sadaa aati
Tumharey gird tau her soo khanakta paisa hai
 
Hazaar shor mein rehne ke baa-wajood uska
Ye teiz dhaar sa lehjaa khanaktee leiy sa hai
 
Mein apne dil ki gawahi ko kaise jhutlaon
Jo keh raha hai mera dil wo bilkul aisa hai

Miley Gi Meri Bhi Koi Nishani Cheezon Mein
 
Miley gi meri bhi koi nishani cheezon mein
Paree hui hon kahein mein purani cheezon mein
 
Mere wujood se qaim hain baam-o-der mere
Simmat rahi hai meri laa-makani cheezon mein
 
Bahisht se hi mein aayi zameen per lekin
Shumaar mera nahein aasmani cheezon mein
 
Ye jaantey huey koi wafa-shanaas nahein
Baser hui hai meri zindagaani cheezon mein
 
Phir aaya bhoola hua khwab raat naina mein
Likhi hui thi puraani kahani cheezon mein

Pagli-Nazm
 
Sapne bunte naina per
Hont jab apne rakhdo gey
Dheere dheere sargoshi mein
Kaanon se kuch kehdo gey
Aur Mein....
Aankhein moundey moundey
Karwat apni badlon gi
Gehri neend ki shokh ada ko
Dheere dheere kholon gi
Aanchal mein chehre ko chupa ker
Chupke chupke dekhon gi
Chaand ki choori se kirnein
Chan chan, chan chan, Totein gi
Jheel si tehri dharkan us dam
Dhak dhak, dhak dhak bole gi
Aur tum bhi....
Dheere se hans ker
Mujhko keh do gey.................PAGLI.
 
Farzana akhtar

12www.PoemHunter.com - The World's Poetry Archive



Raat - Jo Aankhon Mein Chubbha Kerti Hai
 
Wo tau resham sa koi khwab tha
Bunn rakha tha in aankhon ne
Roshni se tau bohut saaf nazar aata hai
Jhilmilati hui baaton se gundha har manzar
Un sitaron mein tere aks ko rakh jata hai
Lekin aisa hai ke jab lamha judai ka gira
Khwab-dar-khwab mittey saare sitaron se naqoosh
Surkh pholon ne tau chaha ke lahoo dein apna
Saans, chalne ke liye jism ki khwahish oorhey
Saanp tha dass ke lakeer apni magar chorr gaya
Ab hai ik chaand jo bas dor nazar aata hai
Aur hai RAAT, Jo aankhon mein chubbha kerti hai....!
 
Farzana akhtar

13www.PoemHunter.com - The World's Poetry Archive



Raat Bhar Dekhey Paharron Pe Barastey Mausam
 
Raat bhar dekhey paharron pe barastey mausam
Laala-roo bheegay kinaaron pe sulagtey mausam
 
Raat ke khaalee katorey ko labalab ker ke
Kis qader khushbo chirraktey hain behaktay mausam
 
Shaam hoti hai tau phir geet jaga detey hain
Payalon mein kisi ghunghroo ke khanaktay mausam
 
Shokh Bondon Ki Tarah Jaa Ke Atak Jatey Hain
Jism Ki Kori Surahi Pe Chamaktey Mausam
 
Kya Pata Kab Ye Kisi Shaakh Ko Banjer Kerdein
Narm Mitti Ko sukha Ker Ye Sisaktey Masam
 
Zard Patton Mein Kisi Yaad Ke Jaman Ke Taley
Khelte Rehte Hain Bachpan ke Chehektey Mausam
 
Baand Ke Par kahein Le Jayeingay Muhko Naina
Khwab Mein Urtey Parindon Se Guzartey Mausam

Roshni Se Shabein Churati Hon
 
Roshni se shabein curaati hon
Roz dukh ke diye bujhatee hon
 
Chaand chahat ke likhti rehti hon
Khwahishein lafz se banatee hon
 
Paoon dharti se kheinch leti hon
Taarey aakash se bulati hon
 
Ishq hai shikwa-sanj waisey bhi
Mein kahan tumko aazmati hon
 
Paaglon ki tarah nein rotee
Khul ke aansoo magar bahati hon
 
Baat reh jatee hai adhoree si
Us ke lehjey mein doob jatee hon
 
Dheere dheere utartee hain yaadein
Dheere dheere makaan sajatee hon
 
Gehree gehree si kaali aankhon mein
Ujley sapnon ko mein chupatee hon
 
Jaagney wale chaand ko naina
Door se loriyaan sunatee hon

Roz Dekha Hai Shafaq Se
 
Roz dekha hai shafaq se wo pighalta sona
Roz socha hai ke tum merey ho merey ho naa
 
Meiney Kanon mein pehan lee hai tumharee aawaz
Ab merey waastey bekaar hain chaandi sona
 
Meri khamoshi ko chupke se saja do aa ker
Ik ghazal tum bhi mere naam kabhi likho naa
 
Rooh mein geet utter jatey hain jaise khushbo
Gun-gunatee si koi shaam mujhey bhejo naa
 
Phir se aankhon mein koi rang saja ley naina
Kab se khwabon ko yahan bhool gaee thi bona

Usey Soch Ker Khoob Roya Karon Gi
 
Usey soch ker khoob roya karon gi
Judaee pe ab mein bharoosa karon gi
 
Na ab dil ki chowkhat pe utrey ga koi
Mein dast-e-saba ko marorra karon gi
 
Khizaan ke zamane ko rahat samajh ker
Baharon se dil mein na chota karon gi
 
Achooti saza aazmaon gi khud per
Mein aap apna dil rezah rezah karon gi
 
Achanak kisi roz wo aa bhi jaaye
Tau mein jashn-e-furqat manaya karon gi
 
Jala ker diye apni palkon pe dheroon
Udaasi ko apni chupaya karon gi
 
Bas ik aakhri apni khwahish bata ker
Kounwein ke hawale ye sikka karon gi
 
Purani haweli se har roz naina
Mein aaseib saarey nikala karon gi

